
 «Қазақ» газетінде қазақ публицистикасын жаңа белеске көтерген қалам қайраткерлерінің бірі – Әлихан Бөкейханов болды. Өзінің алғашқы публицистикалық шығармаларын «Дала уалаятының газетінде», «Айқап» журналында жариялаған Ә.Бөкейхановтың «Қазақ» газетінде екі жүзге жуық мақалалар мен аудармалар басылған. Оларда қазақ елінің ең түйінді деген мәселелеріне тоқталған. Қазақ елінің жері, отырықшы болуы патша үкіметінің қазақ еліне жүргізіп отырған саясаты, сот, әкімшілік туралы бай мағлұматтар берілген». Алаш баспасөзінің тәжірибесі көсемсөз тудырудың тамаша өнегесі болуымен бағалы. Әлихан Бөкейханов көсемсөзінің ерекшелігі өзіне ғана тән. Логикасы мықты, дәлелдері түсінікті, өмірдің өзіндей қарапайым , даналық сөздері оның ізгілікке толы еңбектерінде тізбектеліп жатыр. «Көсемсөз шешен сөз сияқты, әлеуметке айтқанын істету мақсатымен шығарылған сөз, - дейді Ахмет Байтұрсынов. Шешен сөзден мұның айрылатын жері – шешен сөз ауызша айтылады, көсемсөз жазумен айтылады». «Қазақ» газеті нағыз ұлттық мерзімді баспасөздің темірқазық жұлдызындай өнеге қалдырды. Міржақып Дулатов айтпақшы, «Баспасөзі күшті елдің өзі де күшті» болатынын Әлиханның көсемсөзімен баспасөз мінберіне айналған «Қазақ» газеті айқындай түскендей [7, 6-7бб.]. Публицистика жанрларын жетілдіруде тәжірибелік тұрғыда да, теориялық тұрғыда да тұңғыш рет ғылыми ой-пікірлерін айтып, өшпес із қалдырды. Оған А.Байтұрсыновтың мына сөзі дәлел бола алады: 

«Әлеумет, шаруашылық, қазыналық, мектептік, соттық, саясаттық тағысын тағы сондай қоғамшылық істерін түзету, жаңалау, өзгерту керек болған кезінде халықты соған көсем сөз арқылы ұйытып, көбінің миына қондырып, көңіліне сіңіреді. Көсем сөз күндегі мәселе жайын сөйлейтін сөз болған соң, кезіндегі шығып тұрған газет-журнал жүзінде шығады. Көсем сөз әлеуметке басшылық қылса, әлеуметті адастырады. Солай болған соң көсем, білімді адам боларға керек. Әйтпесе дүмше молда сияқты көбі көсемдік қыламын деп әлеуметті адастырып, пайда орнына келтірмек» зиян [8,136 б.].
Әлихан саяси мәселелер жөнінде көбірек қалам тартып, тереңірек жазды. Автордың төмендегі келелі тақырыптарда жазған мақала, корреспонденция, заметка, есеп, репортаж, ашық хат, шолу, памфлет түріндегі публицистикалық шығармаларының қай-қайсысы болса да саяси бояуы қанық, ойы айқын, тұжырымы дәлелді, айтар идеясы анық болып келеді. ПУБЛИЦИСТ КӨТЕРГЕН ТАҚЫРЫПТАР: 
1. Мемлекеттік Дума

2. Сайлау

3. Жер

4. Отаршылық

5. Мәжілістер

6. Съездер

7. Қазақтан әскерге адам алу

8. Ақпан революциясы

9. І дүниежүзілік соғыс жайы

10.Ресей, Монғолия, Түркия мемлекеттерінің саясаты

    11. Ішкі мемлекеттік құрылымы

12.  Алаш автономиясы туралы
 Әрі оның мақалалары белгілі бір мәселе көтеретін тақырыпта шындықты шырқырата жазды. Мәселен, «Сусағанның түсіне су кіреді» атты мақаласында «17 октябрь» манифесті бойынша ұлты қазақ ешкімді депутаттыққа сайламай қойғаны жөнінде ашына жазады. Орал қазағы үш жүз жыл бабаларың патшалық қылды деп, патшаны құттықтап телеграмм беріп, депутат, мүфти һәм қазақ ішкі істер министрі, «жерге мұжық жіберме дегені дәлелсіз болғандықтан аяқсыз қалды» - дегені дәлелсіз қалды деп мағұлым қылып, мүфти һәм депутат қыл деген тілекті жым-жырт қойған [12,222б.]. Міне, көріп отырғанымыздай, Әлихан сынды азаматтың айтпағы да осы. Неге қазақтан депутат сайламайды, осының байыбына жетіп, мәселені анықтағысы келеді. «1907 жылы біз надан болсақ, алты жылда үкімет көзіне біз сондай жетілдік пе? Кісі өз басына тіленіп, кішірейсе, кемісе өз олжасы. Бес миллион қазақ тілегі кекшілік жолына сыймайды. Жұрт ісін түс көрмей, ояу жүріп іздену мақсат», - деп халықты  ойлануға шақырады.

Қоғамдық күрес жолына түскен жас қазақ интеллигенциясының алдына көлденең тартылған өзекті жайлардың бірі – ел  тағдырына қатысты жер мәселесі еді. Бұл мәселе оның азаматтық санасына қозғау салды, үлкен сын болды. Отаршылдық апаттың қорлығын, жасап отырған айласын жан-жақты сынап, әшкерелеп, сол арқылы халықтың қөзін ашып, оған бұл көкейкесті мәселені өз дәрежесінде түсінуге көмектесе алатын ғылыми, публицистикалық мақалалар аса қажет болды.
1905 жылы маусым айында Қоянды жәрмеңкесінде жазылған Қарқаралы петициясында қазақ қоғамының негізгі ұлттық мүддесі есебінде мынадай талап қойылды: діни сенімдерді атқаруда, оқу-ағарту жүйесін ұйымдастыруда жергілікті халықтың еркіне қайшы келетін шектеулерді жою; ауылдарда сабақ орыс тілімен бірге қазақ тілінде де жүргізілетін мектептер ашу; қазақ халқының мұң-мұқтажын талқылауға қажет құрал-цензурасыз газет шығаруға және баспахана ашуға рұқсат беру; жаппай қоныстану қарқынының күшейіп, құнарлы жерлердің қоныстанушылырға өтуіне байланысты қазақтар орналасқан жерлерді олардың заңды меншігі екендігін мойындау; мемлекеттік аппараттарында іс қағаздарын қазақ тілінде де жүргізу, олардың жұмысында қос тілділікті жолға қою т.б [2,1-2 б]. Тап осы уақытта негізі қаланған Алаш қозғалысының кейінде қарқыны күшейе түсті. Және де бұл тарихи оқиға Алаш арыстарының ісіне серпініс әкелді. Ол туралы М.Дулатов былай деп жазды: “1905 жылдан бері біздің қазақ жұрты да басқалардың дүбіріне елеңдеп, олардың ісіне еліктеп ұлт пайдасын қолға ала бастады. Сол бостандық жылдарында Семей обылысының оқыған басшылары көзге көрікті іс қылып, жұртқа көсемдік пен жол-жоба көрсеткені үшін алды абақтыға жабылып, арты айдылып, қалғандары сенімсіз болып қалды. Жандарым орындары шамамен петиция авторы деген кісілерді сепараттық насихат , билікке қарсы әрекет жасады сияқты түрлі айыптармен қуғынға алып, абақтыға жапты. Бұдан былайғы кезеңде қазақ даласындағы патша жандарымдары басқа революциялық күштермен бірге қазақ демократиялық интеллигенциясын да қуғынға ала бастады, сөйтіп, қабырғасы қата қоймаған ұлттық демократиялық интеллигенция  халық тарихындағы азаттық күрестің жаңа бетін ашты .


20 ғасырда дер кезінде дүниеге келген Алаш идеясын уағыздаушы әрі жүзеге асырушы қайраткерлердің ұлт ісіне ерте есейген есті сана –жалындап тұрған жастық жігермен кіріскендіктері алдыңғы кезекте көрініс береді. Алаш қозғалысының көшін бастаған Ахмет Байтұрсынов, Әлихан Бөкейханов және Міржақып Дулатов сынды жол сілтер Алаш көсемдері кейінгі толқын ізбасарларына Алаш идеясының өміршеңдігі ұрпақтар жалғастығында екенін ұғындырып кетті. Өз кездерінде қазақ жерінің көршілес елдерге өтіп кеткенін жай айтып қана қоймай дәлелдеп беріп қазақтың пайдасына шешті. Жиырмасыншы ғасырдың басында қазақ зиялыларының ұлт қамын ойлап, жұдырықтай жұмылуына, Алаш идеясының тууына себепші болған екі оқиғаны баса айтуымыз керек. Оның бірі- 1916 жылғы ұлт азаттық қозғалысы, екіншісі – 1917 жылғы ақпан революциясы.  1916 жылғы патшалық Рессейдің ұлттық және әлеуметтік езгісінің шектен шығуына Алаш зиялылары салиқалы пікір айта білді. Патша жарлығымен қара жұмысқа алынуы тиіс жарты миллионнан астам қазақ жастарына жолдаған үндеулерінде Ахмет Байтұрсынұлы, Әлихан Бөкейханов және Міржақып Дулатов: «Бірі –барса, алынған жігіттер қазаға, бейнетке аз ұшырайды, екіншісі-«бармаймын» деп  қарсылық білдірсе, елге зор бүліншілік келеді», – деп, қан төгілуін қауіп қылып, бұл амалсыздық шарасы екенін алға тартты. Алаш зиялыларының іштей буырқанып, толысып, қарсылықты қалайша білдіру қажеттігін білдіре түсуге түрткі болды. 


1917 жылғы төңкеріс қазақ елінің болашағы үшін ұлы мүмкіндік деп есептеп, алдағы өмірден үлкен үміт күтті. Және де сол жолда аянбай-талмай, табандылықпен еңбек етті.  

Публицистің көсемсөз мұрасының ерекшеліктеріне келсек, қазақ халқының өмірін суреттеген тарихи деректерге толы ашық хаттар мен есеп жанрындағы мақалаларды көп ұшырастырамыз. . «Ашық хат», «Алаштың азаматына», «Алаштың талапты азаматына», т.б. осы сияқты  тақырыптарда ашық хаттар жазса, «Екі съез», «Комитет сайлауы», «Рухани мәдениет қарауылынан» деген тақырыптардағы мақалалалары есеп жанрында жазылған деуге толықтай негіз бар. Өйткені, берілген мағлұматтардың бәрі фактіге сүйене отырып құрылған. Толықтай деректерге  құрылған [12,224б. Жақып Б. Публицистикалық шығармашылық негіздері. – Алматы: қазақ университеті, 2007]. Қазақ халқының бағына жаралған аяулы перзенті үнемі қазақ халқының мүддесін жоғары қойып, елінің тәуелсіздігі жолында жан аямай күресті. Оның осы жолдағы бар қаруы – оның жүректен шыққан сөздері, яғни публицистикасы. Ә.Бөкейхановтың мақалалары авторының асқан білімділігін, барынша сауаттылығын, тарих, саясат, мәдениет, өнер-білім тағы сол сияқты сан саланы терең меңгерген кемел кемеңгер екендігін аңғартады. Себебі оның әр еңбегі дәлелдер мен дәйектерге, нақты мәліметтерге қанық, тілі жатық сөзі жүректің түбіне терең ой ұялататын, жалынды да «жанды»  сөздері публицистикалық екбектерінің құнарлығын арттырып тұрады. 

 «Стиль-өнер еркшелігі» деген өз пікірінде ғалым Қ.Жұмалиев. Осы пікірге сүйенетін болсақ, Әлихан Бөкейханов публицистикасының стилі жағынан тек өзіне тән деп, яғни оның  мән-жайды тақырыптан бірден бастап кетуін айтуға болады. Мәселен, оның ашық хатын, я болмаса есеп жанрындағы мақалаларын алсақта осы жанрға тән ерекшеліктері мен жазу  стилін анық аңғарамыз. Есеп жанрының кеңейтілген тақырыптық түрі «мәжілістерден немесе жиналыстардан сөз болған бірнеше мәселелерден аумақты да көлемді бір тақырыпты бөліп алады да, айтылған пікірлерді осыған топтастыратындығын» ескерсек, мына «Үшінші Дума һәм қазақ» есебінде публицист бірінші, екінші Думада қазақ халқынан депутаттар болып, бірі 72 күн, бірі 103 күн жұмыс істеп қатысқаны туралы нақты деректер келтіреді. 1907 жылғы 3 июньде «3 июнь Законы» бойынша қазақтан депутат сайлауға қарсы шешім қабылданып, соның әсерінен Думада қазақ ісі бөтен халық сайлаған депутаттар қолында қалғандығына қынжылыс білдіреді. «Осы бөтен халық депутаттары қазақ жері туралы үшінші Думада не сөйлейді, не жұмыс қылды, осыны қысқартып жазалық»/Қ. 1913,№9/,- деп автор мәжілісте қаралған мәселелерге тоқталады. 


«Мұсылман сиезі» - 1914 жылы 15-25 маусымда Петербургте болған тұңғыш мұсылман съезі туралы жазылған кеңейтілген есеп. Мұнда мұсылман депутаттарының ағасы башқұрт Мұхамед Тевкелевтің ішкі істер министрімен жолығып, съез шақыруға рұқсат алғандығы айтылады. «Осымен 35 кісі 15-25 июньде болатын мұсылман сиезіне Петербургке шақырылған. Петербургтағы 5-6 мұсылман депутаты мен сиез кісісі 41 болмақ еді. Қазаннан бірінші гос.дума члені Алкин, Бақша сарайдан «Тәржімән» басшысы Ысмағұл  мырза Гаспринский, Екатеринодардан Трахов сиезде болмады. Тарихи мұсылман басшысы Ысмағұл мырза науқас болып келе алмағаны көп өкініш болды. Бұл кем қалған үш кісі орнына біздің қазақтан Сәдуақас мырза Шорманов Павлодар уезінен, молла Досан Аманшы баласы Орал уиезінен, сиезге кірді. Біздің қазақ Россия қол астындағы мұсылманның төрттен бірі. Сиезде қазақ 10-нан аса болуы керек еді, жетеу-ақ болды» /Қ. 1914,№69, 70,72,85,86,87,88,89,90/,-деп алдымен съездің ұйымдастыру мәселесі тұрғысынан біраз жайтты шолып өтеді. Автор: «Біздің қазақтан барған кісілерден сиезден сөйлеген Бахытжан (Қаратаев- Б.Ж.), Сералы (Лапин- Б.Ж.), Жиһаншаһ (Сейдалин) һәм мен (Бөкейханов – Б.Ж). Сиезге жиылған мұсылмандар біздің қазақ жайын білмейді, біз өзімізбен сиезді таныстырайық деп, біз қазақ рухани һәм оқу ісі не болып жатқанын сөледік» деп съезд жұмысын өз көзімен көргенін, қатысып қана қоймай, қазақ ұлты үшін сөз алғанын да айтып өтеді.

Бұл туралы тарихи анықталған деректер де бар. «1914 жылы маусымда Мемлекеттік думадағы мұсылман фракциясының ұйымдастырылуымен шақырылған Бүкілмұсылман съезіне қатысты, мұсылман фракциясы бюросының тұрақты мүшесі болды» [16, 402б.]. Есептің өне-бойындағы Ә.Бөкейхановтың қазақ жағдайын аса қанық білетіндігі, асқан білімдарлығы, жан-жақты сауаттылығы, қазақ өмірін жақсартуға ұмтылуы байқалып тұрады.
Бөкейханов ұсынып отырған автономия бужуазиялық демократиялық республика болатын. Сондай-ақ бұл көп ұлтты автономия Көп ұлттылық елдің экономиклық, саяси және мәдени дамуына қажет қолайлы фактор болмақ. Мәдени және саяси мешеулік  ұлттық мемлекет құрудағы негізгі кедергілер екенін айтып, осы кемшіліктерден құтыла келіп, түпкі мақсат саяси дербес мемлекет түзу болатындығын Ә.Бөкейханов жасырмай ашық білдірді. 

Мәселенің егжей-тегжейін халыққа түсіндіруге көп күш салған «Қазақ» газеті бетінде көшпелі шаруашылыққа үйренген қазақ отырықшы нормамен үлес алып, көндігіп кете алмайды, айламен қазақ жерін тартып алу және қазақтың өз ризашылығымен алдық деген пікір туғызу екендігі жөніндегі тақырыптар бойынша дәлелді, терең ғылыми, публицистикалық мақалалар жарияланған Ә.Бөкейханов болды.
«Жалпы Сібір сиезі» публицистикалық шығармасын біз күштеп есеп жанрына жатқызып отырған жоқпыз. Оған материалдың бүкіл ерекшелігі келіп тұр. Екіншіден Әлихан – публицистің өзі: «Құдайдан соңғы күшті тұрмыс іс. Мен жалпы Сібір сиезінің бұл есебін жазғанша саясат ісі неше белден асып кетті» /Қ.1917,№251/, –  деп көрсетіпті.

Кеңейтілген есептің соңында Ресейдегі саяси ахуал былайша талдап  көрсетіледі:

Біздің орыс Европа соғысынан шығып қалды;

Уақытша үкімет абақтыда;

Финляндия, Украина, Кавказ бөлініп кетті;

Соғыстан шығып, уағда бұзғаны үшін Англия, Франция, Америка, Жапон, Италия бізге соғыс ашуы ғажап емес;

Біз қарап отырсақ, қосақ арасында бос кетеміз; дей келіп, публицист нағыз ел басына күн туғанда айтылар сөзді халыққа жаңғырықтыра жеткізеді. Ол сөз мынау:

«Есік алдына дауыл, үй артынан жау келді! Алаштың баласы, ақтабан шұбырынды, алқакөл сұламадан соң, 200 жылда, басына бір қиын іс келді! Ақсақал аға, азамат іні, от басы араздық дауды қой; бірік, жұрт қызметіне кіріс! Алаштың басын қорғауға қам қыл!» /Қ.1917,№251/.

Алаш рухын оятатын, қазақ бойна қан жүгіртетін бұл сөздерді халыққа дер кезінде батыл жеткізудің өзі – ерлікке барабар іс. Публицистика үлкен саяси күрестерге, жарқын болашақтарға бастайтындығына – айқын дәлел бұл! 

Ә.Бөкейханов – публицист есеп жанрында өндірте жазды, ретін тауып, көп мәселемен, алыс-жақында болған жиылыстар көтерген жайттармен үнемі таныстырып отырды. 
Ә.Бөкейхановтың тағы бір көп қалам тербеген шығармалары эпистолярлық публицистика жанрлары. Эпистолярлық деген гректің «epistola» сөзінен шыққан, қазақшаға аударғанда мағынасы үндеу хат (послание). Эпистолярлық публицистика көбіне хат түрінде, жеделхат түрінде көрініс табады. Хат – публицистиканың талдамалы жанрларының бір түрі болып табылады. Онда мәліметтер жиынтығы, өтініш, нұсқау, жарлық, жеке бір адамның екінші біреуге жеке жолдауы да мазмұндалады [17].

Сөз болып отырған «Қазақ» газетінің бетінде эпистолярлық публицистика  ерекше дамыды. Бұл жанр елге үндеу айтудың, маңызды мәселелерді жеткізудің, белгілі бір қоғамдық мәні зор жағдайлардың шешімін табудың таптырмас құралына айналды. Алаш көсемдері Ә.Бөкейханов, А.Байтұрсынов, М.Дулатовтың көптеген публицистикалық шығармалары эпистолярлық үлгіде жазылды.

«Қазақ» газетінде жарияланған ашық хаттар ХХ ғасыр басындағы аса маңызды саяси мәселелерге арналып жазылды. Ел басына күн туғанда, тығырықтан шығудың бірден-бір жолы – қазақ оқығандарының қалың көпшілікті дұрыс жолға салуға бағытталған, бүкілқазақтық үндеу үлгісінде  жазылған ашық хат арнау болатын. «Қазақта» жарияланған тарихи маңызы зор ашық хаттың бірі – «Алаштың азаматына» деген атпен жазылды. Оған Ә.Бөкейханов, А.Байтұрсынов, М.Дулатов үшеуі қол қойды. Ашық хат жалпы қазақ халқына арналды.

Публицист жер мәселесі, қазақтарды съезге қатыстыру, Думаның құрамында қазақ ұлтынан ешбір тірі жан болмаса, қазақ деген ұлттың күйін, тірлігін күйттейтін, мүддесін қорғайтын адам жоқтығын өз деңгейіне көтере білді. Сонымен қатар мәдениетті насихаттай отырып, онсыз автономия құру мүмкін еместігін, жер мәселесі, отырықшылыққа бейімдеудің кейбір мәселелері жайында  тақырып қозғады.  Нақтырақ айтқанда үлкен саясатта қалам тербеп қана қоймай мәселенің мәнісін, жоғарыдағы кемшіліктердің негізгі себептерін айта отырып, одан  шығудың жолын көрсеткен бірден-бір көсем.. Қаламгердің еңбектері қоғамның жетістіктері мен кемшіліктерінің сырын ашып, соған азаматтық көзбен қарап, қоғамдық пікір ұйымдастыру сияқты  публицистік міндеттерге жауап берді. Ә.Бөкейхановтың шығармашылығына көз жіберсек, оның көтеріп отырған мәселелері, жазған, айтқан жәйттері оқырманға таныс болғанымен жазып шығу мен жеткізудегі қаламгерлік шеберлігін байқаймыз.

Әлихан Бөкейхановтың публицистік шеберлігіне мынадай ерекшеліктерді жатқыза аламыз:

●       сол кезеңдегі қазақ халқының өміріндегі маңызды проблемаларды түсінікті, халықтық тілде жеткізе алуы;

●       публицистке тән дәлелді, өткір, ықпалды әсер ететін шығармалар тудыруы;

●   оның жазған мақалалары тарихи деректілікке, нақты фактіге негізделіп, өмір-тіршілікті боямасыз, жасандылықсыз баяндап, халықтың мәселелерін дәуірге сай көтере білді.
 Оның публицистикасындағы ерекшеліктерді былайша көрсетуге болады: 

Ә.Бөкейханов – алғашқы саясаткер-публицистің бірі. Сондықтан да болар оның саясат тақырыбына жазған мақалалары көп, әрі бұл жазғандарынан қазақ тарихындағы елеулі қоғамдық-саяси оқиғалар туралы деректерге толы. 

Бөкейханов – қазақ публицистикасын пішіндік тұрғыдан дамытты. Ол өз шығармаларында әлемдік үлгідегі классикалық көсемсөз  жанрлардың бай палитрасын  пайдалана білді.

Бөкейханов публицистикасы өткір, батыл, шыншыл.

Ол әр жазған шығармасында қазақ халқының мүддесін жоғары қойды және  қазақ елінің бостандығы үшін қызмет етті.

Бөкейханов публицистиканы саяси күрес құралына айналдырды. 

Әлихан «Қазақ» газетін жалпыұлттық басылымға айналдыру мақсатында, қалам қайратын жұмсады [12, 239-240 бб.]. Ә.Бөкейханов қазақ және орыс тілінде қатар жазған публицист. Оның қаламынан шыққанмақалалар Рессей баспасының  «Сибирские вопросы», «Биржевые ведомости», «Новая жизнь» секілді газет-журналдарынан бастап, патша үкімінің қаскөзі жандармерияның қуғын-сүргіні салдарынан көшіп-қонып жүріп Омбы, Самара, Орынбор, Семей, Мәскеу сияқты қалалардың мерзімді басылымдарынан жиі көрініп тұрған.

Кейбір француз ғалымдарының айтуына қарағанда, «Қазақ» газетінің таралымы алғаш шыққан жылы 3 мың данаға жеткен, ал 1914 жылдан бастап, аптасына екі рет шығып, 8 мың данаға дейін көтерілген. Газет сол кездегі Түркістан уалаяты мен Дала уалаятына қараған қазақ даласының түкпір-түкпіріне түгел тараған. Бұл газеттің жалпыұлттық басылым болғандығын дәлелдейтін дерек.

         XX ғасыр басындағы қазақ қаламгерлеріне қарағада Ә.Бөкейхановтың бір ерекшелігі – оның арнаулы еуропалық жан-жақты білімі бар, эрудициясы мол, мәселені ерекше кең қоя алады, дүниежүзілік тарихтан мысал алға жүйрік, ұлттық мәселені Ресей империясы көлеміндегі жағдайлармен сабақтастыра қарайды, кез-келген озбыр патша әкімімен, қызылкөз отаршыл генерал-губернатормен, нәсілшіл профессормен, шовинист депутатпен, шариғатқа шұлғыған дін иелерімен, кеудемсоқ кейбір қазақ оқығандарымен терезесі тең дәрежеде сөйлесе алады. Бұған оның «Үшінші Дума һәм қазақ», «Дума һәм».

Цифрлардың азабы мен жинастыру, салыстыру, пайымдау, толғау, қорытындылау іспетті шырмауықты нуынан дұрыс жол іздеп-табу – өзіңнен өзің, өз ойыңмен арпалысын бастан кешірген қатты қиналыс пен маңдай тер төгу арқылы ғана мүмкін болмақ. Бұған жігер де, уақыт та керек. Әлиханның ғылыми шығармашылық өрісіне шығуы сөйтіп алғашқы зерттеп-тексерушілік туындыларын баспасөз де жариялауы – ғасырлар тоғысына, дені жаңа жүзжылдың басына дөп келді.

   Күні бүгінге дейін құнын жоғалтпаған сонау ғылыми еңбектері дүниеге келгенге дейін, ол қалам тербеуін публицистикада бастаған-ды.

         Ауыз әдебиеті мұраларынан нәр алмасақ, ұлттық әдебиетіміздің өсіп-өркендеуі екіталай деп түсінген ол сонау Щербина энциклопедиясының құрамында жүріп-ақ ауыз әдебиетімізді жинауға бет бұрған. Бүгінде Ә.Бөкейханов осы бағыттағы еңбектері, яғни жинап-терген нұсқалары бастырылған кітаптары жетіп отыр. Солардың бірі В.Радлов жазып алған «Қозы Көрпеш-Баян Сұлу», «Ер Тарғын» жырының Марабай ақыннан жазып алған нұсқасы, Ахмет Байтұрсынұлымен бірігіп жинасып, алғы сөзі мен ғылыми түсініктерін өзі дайындаған, қазақтың 4 ғасырдан бергі «Жиырма үш жоқтауы» және «Ер сайын» жырлары.


Ол бұл жырларды жинап қана қоймай, оларды жан-жақты зерттеп, талдаған ғалым. Оның осы саладағы жазған еңбектерінің мәні жайында Сорбонна (Франция) университетінің ғалымдары былай деп жазды: «Оның «Қыр баласы» деген лақап есіммен жариялаған қазақ эпосы туралы тамаша зерттеулері отандастарының сана-сезімін оятуда зор маңызы болды» . 

Дереккөздері: Тайшыбай. З.С  “Алаш көсемсөзі”, Петропавл 2003ж.; Р.Нұрғали “Қазақ энциклопедиясы». Алматы, 1995ж.;  М.Қойгелдиев, Ә.Бөкейханов. Шығармалар. –Алматы:  «Қазақстан». 1994ж.; Рымғали Нұрғалиев “Қазақ әдебиетінің Алтын ғасыры”. “Күлтегін”, 2002 ж.; З.Тайшыбай , Т.Ахметжанова. Баспасөз тарихы. – Петропавл: 2003ж.; Б.Жақып. Публицистикалық шығармашылық негіздері. – Алматы: қазақ университеті, 2007ж.; Б.Қойшыбаев. Ә.Бөкейханов. –Алматы:  «Жеті жарғы».2001

